
Narakottarana Stotram

ನರಕೋತ್ತಾರಣಸ್ತೋತ್ರಂ

ಓಂ ನಾರಾಯಣಂ ನಮಸ್ಕೃತ್ಯ ನರಂ ಚೈವ ನರೋತ್ತಮಂ .

ದೇವೀಂ ಸರಸ್ವತೀಂ ವ್ಯಾಸಂ ತತೋ ಜಯಮುದೀರಯೇತ್ .. 1..

ನಾರಾಯಣಂ ಜಗದ್ಬೀಜಂ ಪುರಾಣಂ ಪುರುಷೋತ್ತಮಂ .

ಪರಿಪೃಚ್ಛತಿ ಧರ್ಮಾತ್ಮಾ ಪಾಂಡುಪುತ್ರೋ ಯುಧಿಷ್ಠಿರಃ .. 2..
ಶ್ರೀಯುಧಿಷ್ಠಿರ ಉವಾಚ -

ಕಿಂ ಜಪನ್ಪುರುಷೋ ಮುಚ್ಯೇದ್ಯಮಲೋಕೈಕಶಾಸನಾತ್ .

ತನ್ಮೇ ಕಥಯ ತತ್ತ್ವೇನ ಭಕ್ತಸ್ಯ ತವ ಕೇಶವ .. 3..

ಶ್ರೀಭಗವಾನುವಾಚ -

ಶೃಣು ರಾಜನ್ಮಹಾಬಾಹೋ ಧರ್ಮಾತ್ಮನ್ಪಾಂಡುನಂದನ .

ಅಹಂ ತೇ ಕಥಯಿಷ್ಯಾಮಿ ನರಕೋತ್ತಾರಣಂ ಮಹತ್ .. 4..

ಓಂಕಾರಾತ್ಮನ್ನಮಸ್ತೇಽಸ್ತು ಋಗ್ಯಜುಃಸಾಮರೂಪಿಣೇ .

ಯಜ್ಞಾತ್ಮನೇ ನಮಸ್ತೇಽಸ್ತು ಸರ್ವಶಾಸ್ತ್ರಾತ್ಮನೇ ನಮಃ .. 5..
ಭೂತಭವ್ಯಜಗನ್ನಾಥ ಸರ್ವಭೂತ ಜಗತ್ಪತೇ .

ನಮಸ್ತೇ ಸರ್ವಲೋಕೇಶ ಮಹಾಪುರುಷ ಪೂರ್ವಜ .. 6..

ನಮೋಮತ್ಸ್ಯಾಯ ಕೂರ್ಮಾಯಮೂಲಪ್ರಕೃತಯೇ ನಮಃ .
ನಮೋಯಜ್ಞವರಾಹಾಯ ನರಸಿಂಹಾಯ ವೈ ನಮಃ .. 7..
ತ್ರಿವಿಕ್ರಮಾಯ ರಾಮಾಯ ವೈಕುಂಠಾಯ ನರಾಯ ಚ .

ನಮಸ್ತೇಽಶ್ವಮುಖಾಯಾಪಿ ಕೂಟಸ್ಥಾಯಾಕ್ಷರಾಯ ಚ .. 8..

ಅನಂತಾಯಾಚ್ಯುತಾಯಾಪಿ ಜಾಮದಗ್ನ್ಯಾಯ ವೈ ನಮಃ .
ಮಧುಕೈಟಭನಾಶಾಯ ಶಂಕರಾಯ ನಮೋನಮಃ .. 9..
ರಾಮಾಯ ವಿಶ್ವರೂಪಾಯ ವಾಸುದೇವಾಯ ವೈ ನಮಃ .
ಪೀತಾಂಬರಾಯ ದೇವಾಯಯುಗವರ್ಣಾಯ ವೈ ನಮಃ .. 10..
ಸ್ಥಿತ್ಯುತ್ಪತ್ತಿವಿನಾಶಾನಾಂ ಹೇತುರೂಪಾಯ ವೈ ನಮಃ .
ಬ್ರಹ್ಮಣೇ ವಾಯುರೂಪಾಯ ರುದ್ರರೂಪಾಯ ವೈ ನಮಃ .. 11..
ಧನದೇಶಸ್ವರೂಪಾಯಮೋಕ್ಷರೂಪಾಯ ವೈ ನಮಃ .
ಸೋಮಾಯ ಸೂರ್ಯರೂಪಾಯ ಹವಿರ್ಗಂಧಾಯ ವೈ ನಮಃ .. 12..

1



ನರಕೋತ್ತಾರಣಸ್ತೋತ್ರಂ

ಪರಮೇಶ್ವರರೂಪಾಯ ನಮಃ ಶ್ರೀವತ್ಸಧಾರಿಣೇ .

ಬಿಭ್ರತ್ಸರಸ್ವತೀಂ ವಕ್ರೇ ಸರ್ವಜ್ಞೋಽಸಿ ನಮೋಽಸ್ತು ತೇ .. 13..

ಲಕ್ಷ್ಮೀಪ್ರಿಯಾಯ ದೇವಾಯ ಹ್ಯತಸೀಶ್ಯಾಮರೂಪಿಣೇ .

ಪ್ರಸೀದ ಮಮ ದೀನಸ್ಯ ಭಕ್ತಿಯುಕ್ತಸ್ಯ ಮಾಧವ .. 14..

ರೌರವಾನ್ನರಕಾದ್ಘೋರಾತ್ಪಾಹಿ ಮಾಂ ಗರುಡಧ್ವಜ .

ಅಸಿಪತ್ರವನಾತ್ಪಾಹಿಶಂಖಚಕ್ರಗದಾಧರ .. 15..

ಕುಂಭೀಪಾಕಾನ್ಮಹಾದೇವ ಪಾಹಿ ಮಾಂ ಶರಣಾಗತಂ .

ಅವೀಚೇಃ ಕಾಲಸೂತ್ರಾಚ್ಚ ಪಾಹಿ ಮಾಂ ದುಃಖನಾಶನ .. 16..

ಸೂಚ್ಯಾಗಾರಾದಂಬರೀಷಾತ್ಪಾಹಿ ಮಾಂ ಮಧುಸೂದನ .

ಅಸೃಕ್ಕೇಶಾಸ್ಥಿವಾಹಿನ್ಯಾ ವೈತರಣ್ಯಾಶ್ಚತುರ್ಭುಜ .. 17..

ಪಾಹಿ ಮಾಂ ಕರ್ಮಸಾಕ್ಷೀ ತ್ವಂ ಶರಣಾಗತವತ್ಸಲ .

ಇಕ್ಷುಪೀಡನಕೈರ್ಯಂತ್ರೈಃ ಪೀಡ್ಯಂತೇ ಯತ್ರ ಮಾನವಾಃ .. 18..
ದೇಶಾತ್ತಸ್ಮಾಜ್ಜಗನ್ನಾಥ ಪಾಹಿ ಮಾಂ ಭಕ್ತವತ್ಸಲ .

ತಪ್ತವಾಲುಕದೇಶಶ್ಚ ಶಲ್ಮಲ್ಯಾಯಾಮವಲ್ಲಿತಃ .. 19..
ತದ್ದೇಶಾತ್ಪುಂಡರೀಕಾಕ್ಷ ಪಾಹಿ ಮಾಂ ಕರುಣಾನಿಧೇ .

ಕ್ರಕಚೈರ್ಯತ್ರ ಪಾಟ್ಯಂತೇ ಮಾನುಷಾ ದೇವದಾರುವತ್ .. 20..

ತೇಭ್ಯೋಽಪಿ ರಕ್ಷ ಮಾಂ ಹಂಸ ಶರಣಾಗತವತ್ಸಲ .

ಸಾರಮೇಯೈಶ್ಚ ಖಾದ್ಯಂತೇ ಯಾಮೇ ವರ್ತ್ಮನಿ ಮಾನವಾಃ .. 21..
ಮಹಾಭಯಾತ್ಪ್ರಭೋ ತಸ್ಮಾತ್ಕೇಶವ ಕ್ಲೇಶನಾಶನ .

ಅನ್ಯೇ ಚ ನರಕಾ ಘೋರಾ ಯಮಲೋಕೇ ಪ್ರತಿಷ್ಠಿತಾಃ .. 22..
ತೇಭ್ಯೋಽಪಿ ರಕ್ಷ ಮಾಂ ಹಂಸ ನಮಸ್ತೇಽಸ್ತು ಸಹಸ್ರಶಃ .
ತಿರ್ಯಗ್ಯೋನಿಗತಸ್ಯಾಪಿ ಭಕ್ತಿರ್ಮೇ ತವ ಕೇಶವ .. 23..

ಅಚಲಾ ಸ್ಯಾದ್ಯಥಾ ಕೃಷ್ಣ ತಥಾ ಕುರು ವರಪ್ರದ .

ಬಹುಬಾಹೂರುಪಾದಸ್ತ್ವಂ ಬಹುಕರ್ಣಾಕ್ಷಿಶೀರ್ಷವಾನ್ .. 24..

ಸರ್ವತೋ ರಕ್ಷ ಮಾಂ ಹಂಸ ಸರ್ವಾತ್ಮನ್ ಸರ್ವತೋಮುಖ .

ನಮಸ್ತೇ ದೇವದೇವೇಶಯಥಾ ಪಾಸ್ಯಽಖಿಲಂ ಜಗತ್ .. 25..

ಸ್ಥಿತೌ ತಥಾ ಸಮಸ್ತೇಭ್ಯೋ ದೋಷೇಭ್ಯೋ ಮಾಂ ಸಮುದ್ಧರ .

ಕೃಷ್ಣಾಚ್ಯುತ ಹೃಷೀಕೇಶ ಸರ್ವಭೂತೇಶ ಕೇಶವ .. 26..

ಮಹಾತ್ಮನ್ ಪಾಹಿ ಮಾಂ ಭಕ್ತಂ ವಾಸುದೇವ ನಮೋಽಸ್ತು ತೇ .

ಇತಿ ಸ್ತವನ್ನರೋ ರಾಜನ್ಸದಾ ನಾರಾಯಣಂ ಪ್ರಭುಂ .. 27..

ಯಮಲೋಕಂ ನ ಪಶ್ಯೇಚ್ಚ ನರಕಂ ಚ ಕುತಃ ಪುನಃ .
ಸ್ಮರನ್ನಪಿ ಸದಾ ಮರ್ತ್ಯಃ ಶೃಣ್ವನ್ನಪಿ ಯುಧಿಷ್ಠಿರ .. 28..

ಮಹಾಪಾತಕಜೈರ್ಘೌರೈರ್ಮುಚ್ಯತೇ ಸರ್ವಕಿಲ್ಬಿಷೈಃ .
ಆಯುರಾರೋಗ್ಯಮೈಶ್ವರ್ಯಂ ಶ್ರಿಯಂ ಮೇಧಾಂ ತಥಾ ಬಲಂ .. 29..

ಪ್ರಾಪ್ನೋತಿ ಚ ಪಠೇನ್ನಿತ್ಯಂ ತದ್ವಿಷ್ಣೋಃ ಪರಮಂ ಪದಂ .

ಭಯಕಾಂತಾರದುರ್ಗೇಷು ತಥಾ ಸಂಸಾರಸಾಗರಾತ್ .. 30..

ಸತ್ಯಂ ಸಂತರತೇ ಮರ್ತ್ಯಃ ಸ್ತವಸ್ಯಾಪ್ಯನುಕೀರ್ತನಾತ್ .

ಅಂತೇ ಸಾಯುಜ್ಯಮಾಪ್ನೋತಿ ತದ್ವಿಷ್ಣೋಃ ಪರಮಂ ಪದಂ .. 31..

ಇತಿ ಶ್ರೀನರಕೋತ್ತಾರಣಸ್ತೋತ್ರಂ ಸಂಪೂರ್ಣಂ .

